
پروفیسر خورشید احمد
پاکستان کی ۵۳ سالہ تاریخ میں قومی سطح پر ہماری قیادتوں نے غلطیاں زیادتیاں، قانون کی خلاف ورزیاں اور مظالم تو بے شمار کیے ہیں لیکن یہ سانحہ پہلی بار موجودہ حکومت کے ہاتھوں رونما ہوا ہے کہ ایک با اثر قومی مجرم اور اس کے پورے گھرانے کو اسلامی اصول و احکام ملکی دستور و قانون، قومی رائے اور جذبات و احساسات اور عالمی سطح پر جرم و سزا کے معروف ضابطوں کو یکسر نظر انداز کر کے شرم پاک سودے بازی کر کے ملک سے فرار کرا دیا گیا بلکہ فرار کی شاہانہ سہولتیں مہیا کی گئیں اور المیہ یہ ہے کہ یہ سب کچھ موجودہ حکومت کے ہاتھوں ہوا اور عدالتوں کی دی ہوئی سزاؤں کو معاف یا نظر انداز کر کے اسے ”ملک وقوم کے بہترین مفاد میں فیصلہ قرار دینے کی جسارت کی گئی۔
بلاشبه ۱۰دسمبر ۲۰۰۰ ء ہماری تاریخ کا ایک تاریک ترین دن تھا۔ یہ اقدام ایک نا قابل معافی قومی اور اخلاقی جرم ہے۔ معاملہ افراد کا نہیں، اصولوں کا ہے ہمیں نہ نواز شریف سے کوئی دشمنی ہے اور نہ پرویز مشرف سے کوئی پر خاش۔ لیکن یہ قوم اور ملک ہمیں عزیز ہیں۔ اسلام کے اصول و احکام اور ملک کا


دستور اور قانون ہماری نگاہ میں وہ میزان ہیں جن پر ہر کسی کے عمل کو پرکھا جانا چاہیے اور جو بھی ان اقدار کو پامال کرے جن پر ہمارا ایمان ہماری آزادی اور ہماری سلامتی کا انحصار ہے اس پر گرفت ایک دینی اور قومی فریضہ ہے۔ اس سلسلے میں کسی بھی درجے کی مداہنت دنیا میں بربادی اور آخرت میں خسارے کا باعث ہو گی۔ یہی جذبہ ہے جو ہمیں مجبور کرتا ہے کہ اس گھناؤنے اقدام کا بھر پور محاسبہ کریں اس کے مضمرات سے ملک و ملت کو آگاہ کریں اور قوم کو مزید تباہی سے بچنے کے راستے
کی نشاندہی کریں۔
حضرت علی کرم اللہ وجہہ نے اسلام کی تعلیمات اور انسانی تاریخ کے تجربات کا نچوڑ ایک جملے میں بیان فرما دیا ہے کہ ”معاشرہ کفر کے ساتھ تو باقی رہ سکتا ہے لیکن انصاف کے بغیر زندہ نہیں رہ سکتا ۔ اللہ تعالیٰ نے تمام انبیاے کرام اور پھر اپنے آخری پیامبر صلی اللہ علیہ وسلم کو خدا کی زمین پر جس مقصد و ہدف کے حصول کے لیے بھیجا وہ تھا: تعلیم کتاب و حکمت کے ساتھ انسانوں کے درمیان عدل و انصاف کا قیام اور اسی بنیاد پر معاشرے اور ریاست کی تعمیر وتشکیل ۔ لَقَدْ أَرْسَلْنَا رُسُلَنَا بِالْبَيِّدَتِ وَأَنْزَلْنَا مَعَهُمُ الْكِدْبَ وَالْمِيْزَانَ لِيَقُوْمَ النَّاسُ بِالْقِسْطِ ج (الحديد ۲۵:۵۷)
ہم نے اپنے رسولوں کو صاف صاف نشانیوں اور ہدایات کے ساتھ بھیجا اور ان کے ساتھ کتاب اور میزان نازل کی تاکہ لوگ انصاف پر قائم
ہوں ۔
حضور اکرم کی زبانی صاف الفاظ میں اعلان فرمایا : فَلِذلِكَ فَادْعُ ج وَاسْتَقِمْ كَمَا أُمِرْتَ ج وَلَا تَتَّبِعُ أَهْوَاءَ هُمُ ج وَقُلْ امَنْتُ بِمَا أَنْزَلَ اللهُ مِنْ كِتَبٍ ج وَأُمِرْتُ لِاعْدِلَ بَيْنَكُمْ ط (الشورى ۱۵:۴۳) اے محمد " اب تم اسی دین کی طرف دعوت دو اور جس طرح تمھیں حکم دیا گیا ہے اسی پر مضبوطی کے ساتھ قائم ہو جاؤ اور ان لوگوں کی خواہشات کا


اتباع نہ کرو اور ان سے کہہ دو کہ اللہ نے جو کتاب بھی نازل کی ہے میں اس پر ایمان لایا ۔ مجھے حکم دیا گیا ہے کہ میں تمھارے درمیان انصاف
کروں۔
مسلمانوں کو حکم دیا گیا ہے : إِنَّ اللَّهَ يَأْمُرُكُمْ أَنْ تُؤَدُّوا الْآمَنتِ إِلَى أَهْلِهَا لا وَإِذَا حَكَمْتُمْ بَيْنَ النَّاسِ أَنْ تَحْكُمُوا بِالْعَدْلِ (النساء ۵۸:۴) مسلمانو اللہ تمھیں حکم دیتا ہے کہ امانتیں اہل امانت کے سپر د کرو اور جب لوگوں کے درمیان فیصلہ کرو تو عدل کے ساتھ کرو۔
اسلام اس معاملے میں اتنا ہیاس ہے کہ خود اپنی ذات، باپ بیٹے امیر غریب اور دوست و دشمن میں بھی کوئی تمیز گوارا نہیں کرتا۔
يَأَيُّهَا الَّذِينَ آمَنُوا كُوْنُوْا قَوْمِيْنَ بِالْقِسْطِ شُهَدَاءَ لِلَّهِ وَلَوْ عَلَى أَنفُسِكُمْ أَوِ الْوَالِدَيْنِ وَالْأَقْرَبِينَ : إِنْ يَكُنْ غَنِيًّا أَوْ وقف فَقِيرًا فَاللَّهُ أَوْلَى بِهِمَا فَ فَلَا تَتَّبِعُوا الْهَوَى أَنْ تَعْدِلُوا جَ وَإِنْ تَلُوا أَوْ تُعْرِضُوا فَإِنَّ اللَّهَ كَانَ بِمَا تَعْمَلُونَ خَبِيرًا .
(النساء ۱۳۵:۴)
اے لوگو جو ایمان لائے ہو، انصاف کے علم بردار اور خدا واسطے کے گواہ بنو اگر چہ تمھارے انصاف اور تمھاری گواہی کی زد خود تمھاری اپنی ذات پر یا تمھارے والدین اور رشتے داروں پر ہی کیوں نہ پڑتی ہو۔ فریق معاملہ خواہ مال دار ہو یا غریب اللہ تم سے زیادہ ان کا خیر خواہ ہے۔ لہذا اپنی خواہش نفس کی پیروی میں عدل سے باز نہ رہو ۔ اور اگر تم نے لگی لپٹی بات کہی یا سچائی سے پہلو بچایا تو جان رکھو کہ جو کچھ تم کرتے ہو اللہ کو اس کی
خبر ہے۔
ایک مسلمان ہمیشہ عدل و انصاف کا علم بردار ہوتا ہے۔ دوست ہی نہیں دشمن سے بھی عدل سے پیش آنا مسلمان کا شیوہ ہے:
يَأَيُّهَا الَّذِيْنَ آمَنُوا كُونُوا قَوْمِينَ لِلَّهِ شُهَدَاءَ بِالْقِسْطِ وَلَا


يَجْرِمَنَّكُمْ شَنَانُ قَوْمٍ عَلَى أَلَّا تَعْدِلُوا اعْدِلُوا قَف هُوَ أَقْرَبُ لِلتَّقْوَى وَاتَّقُوا اللَّهَ إِنَّ اللَّهَ خَبِيرٌ بِمَا تَعْمَلُوْنَ ٥
(المائده ۸:۵)
ط
اے لوگو جو ایمان لائے ہو، اللہ کی خاطر راستی پر قائم رہنے والے اور انصاف کی گواہی دینے والے بنو ں کسی گروہ کی دشمنی تم کو اتنا مشتعل نہ کر دے کہ انصاف سے پھر جاؤ۔ عدل کرو یہ خدا ترسی سے زیادہ مناسبت رکھتا ہے۔ اللہ سے ڈر کر کام کرتے رہو جو کچھ تم کرتے ہو اللہ اس سے
پوری طرح باخبر ہے۔ انصاف کے معاملے میں اسلام کی حساسیت کا ایک بڑا ہی اہم اور نازک پہلو یہ ہے کہ وہ جرم وسزا کو قانون کے مطابق دیکھنا چاہتا ہے اور اس میں نہ کوئی اضافہ گوارا کرتا ہے اور نہ گی۔ خود اللہ کے رسول صلی اللہ علیہ وسلم کو ہدایت کی جا رہی ہے: إِنَّا أَنزَلْنَا إِلَيْكَ الْكِذْبَ بِالْحَقِّ لِتَحْكُمَ بَيْنَ النَّاسِ بِمَا أَرْكَ الله ط وَلَا تَكُن لِلْخَائِنِينَ حَصِيمًا O وَاسْتَغْفِرِ اللَّهَ إِنَّ اللهَ كَانَ غَفُورًا رَّحِيمًا O وَلَا تُجَادِلُ عَنِ الَّذِيْنَ يَخْتَانُونَ أَنفُسَهُمْ إِنَّ اللَّهَ لَا يُحِبُّ مَنْ كَانَ خَوَّانًا أَنِيْمًا O (النساء
(۱۰۷-۱۰۵:۴
اے نبی مہم نے یہ کتاب حق کے ساتھ تمھاری طرف نازل کی ہے تا کہ جو راہ راست اللہ نے تمھیں دکھائی ہے اس کے مطابق لوگوں کے درمیان فیصلہ کرو۔ تم بد دیانت لوگوں کی طرف سے جھگڑنے والے نہ بنو اور اللہ سے درگزر کی درخواست کرو وہ بڑا درگزر فرمانے والا اور رحیم ہے۔ جو لوگ اپنے نفس سے خیانت کرتے ہیں تم ان کی حمایت نہ کرو۔ اللہ کو الیسا
شخص پسند نہیں ہے جو خیانت کار اور معصیت پیشہ ہو۔
جرم کے ثبوت کے بعد اس کے مرتکبین کے لیے نرمی اور رعایت کی بات انصاف کے منافی اور جرم و سزا کے قانون کو غیر موثر کرنے کے مترادف ہے۔ زنا کی سزا کے باب میں قرآن کا صاف ارشاد ہے:


وَلَا تَأْخُذْكُمْ بِهِمَا رَأْفَةٌ فِي دِينِ اللَّهِ إِنْ كُنتُمْ تُؤْمِنُوْنَ بِاللَّهِ وَالْيَوْمِ الْآخِرِج (النور ۲:۲۴)
اور ان پر ترس کھانے کا جذبہ اللہ کے دین کے معاملے میں تم کو دامن گیر نہ ہو اگر تم اللہ تعالی اور روز آخر پر ایمان رکھتے ہو۔ یہی اصولی بات قتل کے سلسلے میں بیان فرمائی: يَأَيُّهَا الَّذِينَ آمَنُوا كُتِبَ عَلَيْكُمُ الْقِصَاصُ فِي الْقَتْلَى الْحُرُّ بِالْحَرِّ وَالْعَبْدُ بِالْعَبْدِ وَالْأُنْثَى بِالْأُنثَى فَمَنْ عُفِيَ لَهُ مِنْ أَخِيْهِ شَيْ : فَاتِبَاعٌ بِالْمَعْرُوفِ وَأَدَاءٌ إِلَيْهِ بِإِحْسَانٍ . ذلِكَ تَخْفِيفٌ مِّنْ رَّبِّكُمْ وَرَحْمَةٌ طَ فَمَنِ اعْتَدِي بَعْدَ ذَلِكَ فَلَهْ عَذَابٌ أَلِيْمٌ O وَلَكُمْ فِي الْقِصَاصِ حَيَوةٌ يَأُولِي الْأَلْبَابِ لَعَلَّكُمْ تَتَّقُونَ ) (البقره ۱۷۸:۲-۱۷۹)
اے لوگو جو ایمان لائے ہو تمھارے لیے قتل کے مقدموں میں قصاص کا حکم لکھ دیا گیا ہے ۔ آزاد آدمی نے قتل کیا ہو تو اس آزاد ہی سے بدلہ لیا جائے، غلام قاتل ہو تو وہ غلام ہی قتل کیا جائے، اور عورت اس جرم کی مرتکب ہو تو اس عورت ہی سے قصاص لیا جائے۔ ہاں اگر کسی قاتل کے ساتھ اس کا بھائی کچھ نرمی کرنے کے لیے تیار ہو تو معروف طریقے کے مطابق خوں بہا کا تصفیہ ہونا چاہیے اور قاتل کو لازم ہے کہ راستی کے ساتھ خوں بہا ادا کرے یہ یہ تمھارے رب کی طرف سے تخفیف اور رحمت ہے۔ اس پر بھی جو زیادتی کرے اس کے لیے دردناک سزا ہے۔ عقل و خرد رکھنے والو تمھارے لیے قصاص میں زندگی ہے۔ امید ہے کہ تم اس قانون
کی خلاف ورزی سے پر ہیز کرو گے۔ واضح رہے کہ خوں بہا کا حق و اختیار حکومت کو نہیں، جس کا حق مارا گیا ہے اس کو حاصل ہے۔ جرم و سزا کے بارے میں امیر غریب عالی نسب اور عامی با اثر اور کمزور میں تمیز و فرق اللہ کے غضب کو دعوت دینے کے مترادف ہے۔ حضور صلی صلی اللہ علیہ وسلم کا ارشاد ہے :


لوگو تم سے پہلے جو امتیں گزری ہیں وہ ہلاک ہو گئیں اس لیے کہ جب ان کا کوئی عزت والا چوری کرتا تو وہ اسے چھوڑ دیتے تھے اور جب کوئی کمزور آدمی چوری کرتا تو اس پر حد جاری کرتے تھے۔ اور آپ نے فرمایا کہ ”اگر محمد کی بیٹی فاطمہ بھی چوری کرتی تو اس کے ہاتھ قطع کر دیے جاتے ۔ سزا میں تخفیف اور اضافہ بھی انصاف کے منافی ہے۔ حضور کا ارشاد ہے کہ:
قیامت کے روز ایک حاکم لایا جائے گا جس نے حد میں ایک کوڑا کم کر دیا تھا۔ پوچھا جائے گا کہ یہ حرکت تو نے کیوں کی تھی؟ وہ عرض کرے گا کہ آپ کے بندوں پر رحم کھا کر۔ ارشاد ہو گا تو ان کے حق میں مجھ سے زیادہ رحیم تھا؟ پھر حکم ہوگا لے جاؤ اسے دوزخ میں۔ ایک حاکم لایا جائے گا جس نے حد پر ایک کوڑے کا اضافہ کر دیا تھا۔ پوچھا جائے گا تو نے یہ کس لیے کیا تھا؟ وہ عرض کرے گا تا کہ لوگ آپ کی نافرمانی سے باز رہیں۔ ارشاد ہوگا: اچھا تو ان کے معاملے میں مجھ سے زیادہ حکیم تھا؟ پھر حکم ہو گا لے جاؤا سے دوزخ میں (بحوالہ تفسیر کبیر، ج ۶، ص ۲۳۵ تفہیم القرآن ج ۳ ص ۳۴۴)
ان احادیث کا تعلق حدود سے ہے لیکن اس سے یہ اصول نکلتا ہے کہ مجرم کا جرم ثابت ہونے کے بعد انصاف کے تمام تقاضے پورے کیسے جائیں۔ اس کو بلا دلیل اور قانونی تقاضے پورے کیے بغیر نہ چھوڑ دیا جائے۔ اور اس کی سزا میں کمی نہ کی جائے بلکہ پورا عمل عدل و انصاف کے مطابق ہو اور جس پر جو حق واجب ہے اسے بلا کم و کاست وصول کیا جائے اور حق داروں کو پہنچایا جائے ۔ اسی لیے حضرت ابو بکر اور حضرت عمر فاروق نے حکومت کی ذمہ داری سنبھالتے ہوئے فرمایا تھا کہ ان کی نگاہ میں ہر قوی کمزور ہے جب تک کہ اس سے حق دار کے حق واپس نہ لے لیں اور ہر محروم قوی ہے جب تک کہ اس کا حق اسے دلوا نہ دیں۔
جس سرزمین پر عدل کا نظام موجود نہ ہو، جہاں قانون کی حکمرانی نہ ہو جہاں طاقت ور محض اپنی دولت اور اثر و رسوخ کی بنا پر حق داروں کا حق مار کر دندناتا پھر ے اور مظلوم اپنے حق سے محروم رہے اُسے اسلامی تو کیا، ایک مہذب معاشرہ بھی نہیں کہا جاسکتا۔ چرچل نے دوسری جنگ کے عین ان لمحات کے موقع پر جب


بر طانیہ کا ہر گھر جرمنی کی توپوں کی زد میں تھا کہا تھا: یہ ملک محفوظ ہے اگر اس کا عدالتی نظام ٹھیک ٹھیک کام کر رہا ہے اور لوگوں کو انصاف مل رہا ہے۔ جس معاشرے سے انصاف اٹھ جائے سمجھ لیجیے کہ اس کی زندگی کے دن گنے جا چکے ہیں ۔
موجودہ حکومت نے نواز شریف اور ان کے خاندان کو جس طرح معافی دی ہے اور اعزاز کے ساتھ ملک سے رخصت کر دیا ہے اس عمل میں اس نے ایک نہیں حسب ذیل سات بڑے سنگین جرائم کا ارتکاب کیا ہے اور اسے ان سب ہی کے بارے جواب وہی کرنا ہو گی:
ا۔ عدلیہ کی تضحیک اور قوم سے بے وفائی : پہلا جرم یہ کہ ایک ایسے شخص کو جیسے ملک کی عدالتوں نے کم از کم دو مقدمات میں مجرم قرار دے کر سنگین سزائیں دی تھیں، بلا جواز و اختیار معافی دے کر انصاف کا خون کیا ہے۔ حکومت خودان معاملات میں مدعی تھی اور ایک مقدمے کے بارے میں عدالت سے سزا میں کمی نہیں مزید اضافے کی درخواست کر رہی تھی۔ نیز مختلف عدالتوں میں ات (۸۰) کے قریب دوسرے مقدمات دائر ہو گئے تھے یا دائر کیے جانے کے مراحل میں تھے۔ ایک خاندان جس کے بارے میں ملک اور عالمی اخبارات اور رسائل میں اربوں روپے کے غبن اور لوٹ مار کی شہادتیں پیش کی جارہی تھیں اور خود حکومت ۱۲ اکتوبر ۱۹۹۹ ء کے اقدام کے جواز میں جن جرائم کا شب و روز ذکر کر رہی تھی اور جن کی بنیاد پر عدالت عالیہ نے ۱۲ اکتوبر کے اقدام کو ایک گونہ جواز (validation) فراہم کیا تھا، ان سب سے بیک چشم صرف نظر کر کے محض چند ایسے اثاثوں کو اپنی تحویل میں لے کر جن کی مالیت اصل لوٹ کھسوٹ کا عشر عشیر بھی نہیں، اس نے شدید ترین بدعنوانی اور بے انصافی کا ارتکاب کیا ہے۔ جرم کرنے والے اس جرم پر پردہ ڈالنے یا مجرم کو بچانے والے اور حق دار کو (جو اس معاملے میں پوری پاکستانی قوم ہے محض کوئی حکمران نہیں) اپنے حق سے محروم کر دینے والے بھی جرم میں اسی طرح شریک اور ذمہ دار ہیں جس طرح اس کا اصل ارتکاب


کرنے والے۔ نواز شریف ہوں یا بے نظیر یا کوئی اور سابق حکمران ان پر الزام ہی یہ ہے اور عدالتوں اور قوم کے اجتماعی ضمیر نے اس الزام کی توثیق کی ہے کہ انھوں نے اپنے اپنے دور اقتدار میں امانتوں میں خیانت کی ہے اختیارات کا غلط استعمال کیا ہے دستور اور قانون کی دھجیاں بکھیر دی ہیں، قومی خزانے کو ذاتی مقاصد کے لیے استعمال کیا ہے اور ملکی وسائل کو دونوں ہاتھوں سے لوٹا ہے۔ ملکی دولت بیرون ملک منتقل کی ہے اور ملک وقوم کو اپنے ہی وسائل سے محروم کر کے غربت اور افلاس اور بے روزگاری کے جہنم میں دھکیل دیا ہے۔
نواز شریف صاحب ۱۹۸۱ ء سے کسی نہ کسی صورت میں برسر اقتدار رہے ہیں ۔ اس زمانے میں ان کا خاندان ملک کا پانچواں امیر ترین خاندان بن گیا۔ ان ہیں سال میں محض چند لاکھ کی حیثیت والے اس خاندان کے اثاثوں کی مالیت ۱۰ ارب روپے سے زیادہ ہو گئی اور ۵ سوملین ڈالر سے زیادہ (ایک اندازے کے مطابق ایک بلین ڈالر) ملک کے باہر منتقل کرنے کا مرتکب ہوا۔ اس عرصے میں اس خاندان کے ۳۴ صنعتی یونٹ وجود میں آئے جو ۳۰ چھوٹے بڑے مالیاتی اداروں سے قرض لے کر اور قرض کی بڑی بڑی رقوم معاف کرا کر قائم کیے گئے۔ صرف ایک حبیب بنک سے ایک ارب روپے قرض لیے گئے ۔ دوسرے بنکوں اور مالیاتی اداروں کے واجب الادا قرضوں کی مالیت ۵ ارب سے زیادہ بتائی جاتی ہے۔ اسی طرح ڈیڑھ ارب روپے سرکاری خزانے کے ٹیکسوں کی شکل میں واجب الا دا بتائے جاتے ہیں (ملاحظہ ہو جنگ ۱۱ دسمبر ۲۰۰۰ - جولندن کے اخبارات گارڈین اور انڈی پنڈنٹ کی رپورٹوں پر مبنی ہیں جن کی صحت پر اخبارات نے شریف خاندان کو عدالتی کارروائی کا چیلنج دیا تھا مگر انھوں نے ان اخبارات کے
خلاف کوئی عدالتی چارہ جوئی نہیں کی)۔
جس خاندان نے ملک و قوم کو اس بے دردی سے لوٹا ہو اسے معافی دینے اور ملک سے فرار کی اجازت دینے کا اختیار کسی کو حاصل نہیں تھا۔ یہ اقدام اسلام دستور پاکستان قانونِ احتساب اور سب سے بڑھ کر پاکستان اور پاکستانی قوم ہے کھلی کھلی بے وفائی ہے۔ معافی اور فرار کا ڈراما رچا کر موجودہ حکومت بھی ان جرائم


میں اتنی ہی شریک اور ذمہ دار ہوگئی ہے جتنا ان کا ارتکاب کرنے والے ہیں ہے ۲- دستور کی کھلی خلاف ورزی : دوسرا جرم دستور کی کھلی کھلی خلاف ورزی ہے۔ دستور پاکستان کی دفعہ میں صاف صاف کہا گیا ہے کہ: ہر شہری خواہ کہیں بھی ہو اور کسی دوسرے شخص کا جو فی الوقت پاکستان میں ہو یہ نا قابل انتقال حق ہے کہ اسے قانون کا تحفظ حاصل ہو اور اس کے ساتھ قانون کے مطابق
سلوک کیا جائے۔ اسی طرح دفعہ ۱۵ میں ہر شہری کے لیے نقل وحرکت اور پاکستان میں کہیں بھی قیام کا حق تسلیم کیا گیا ہے الا یہ کہ کسی قانون کے تحت کسی کو اس سے محروم کیا جائے ۔ دستور میں ملک بدری (deportation) کا کوئی حق حکومت کو نہیں دیا گیا۔ بین الاقوامی قانون کے تحت کسی شخص کو اس کی شہریت سے محروم کیے بغیر ملک سے نہیں نکالا جا سکتا اور یہ عمل بھی عدالتی فیصلے کے تحت ہو سکتا ہے محض انتظامی حکم (executive order) سے نہیں ۔ دفعہ ۲۵ میں تمام شہریوں کی برابری اور قانون کے مساوی تحفظ کی ضمانت دی گئی ہے۔ اسی طرح دستور کی دفعہ ۴۵ میں معافی یا سزا میں کمی کا جو حق دیا گیا ہے وہ صرف عدالتوں کے آخری فیصلے کے بعد ہے اور دستوری اور قانونی عرف کے مطابق بالعموم صرف موت کی سزا کے لیے
استعمال کیا جاتا ہے۔ اب دیکھیے اس اقدام کی صورت میں کس طرح دستور کی ان تمام دفعات کی
کھلی کھلی خلاف ورزی کی گئی ہے۔ (1) جن دو مقدمات کی سزائیں معاف کی گئی ہیں وہ ابھی عدالتوں میں زیر غور ہیں اور حکومت اور ملزم دونوں کی طرف سے اپیل کے درجے میں ہیں۔ دستور کی دفعہ ۴۵ کا اطلاق ایسے معاملات پر نہیں ہوتا ۔
(ii) ابھی ان ملزموں کے خلاف ۸۰ کے لگ بھگ مقدمات احتساب کی اور دوسری عدالتوں میں پیش ہونے کے لیے تیار کیے جا رہے ہیں۔ ان سارے معاملات میں یک طرفہ طور پر ملزمان کو فرار کی راہ دکھانا ( بلکہ عملاً فرار کرانا ) دستور اور قانون کا خون کرنے اور جرم کی سر پرستی اور اس میں شرکت کے مترادف ہے۔


ایک ہی جرم میں شریک مختلف مجرموں کے درمیان تمیز اور فرق دستور اور
اسلامی اصول کے منافی ۔ (۱۷) ملک بدری کی کوئی سزا کتاب قانون میں موجود نہیں۔ ایسی کوئی سزا دینے کا کوئی مجاز نہیں جو قانون کی نگاہ میں سزا نہ ہو۔ اسی طرح ملک بدر کرنے یا ملک میں واپسی کے حق ہے کسی کو عدالتی کارروائی کے بغیر محروم نہیں کیا جا سکتا۔ بلکہ یہ بھی مشتبہ ہے کہ عدالتی فیصلے کے ذریعے بھی کسی کو اپنے ملک میں داخل ہونے سے روکا جا سکتا ہے۔ آنے والے کو قانون کے مطابق گرفتار تو کیا جا سکتا ہے لیکن ایک شہری کو ملک میں داخلے کے حق سے محروم کرنے کا اختیار دستور اور قانون کے تحت
کسی کو حاصل نہیں ۔
(۷) اگر چند ملزموں کو اس طرح سودا بازی کے ذریعے سرکاری اہتمام میں ملک کے باہر عیش و عشرت کی زندگی گزارنے کے لیے بھیجا جا سکتا ہے تو پھر کس قاعدے اور قانون کے مطابق دوسروں کو اس حق سے محروم رکھا جا سکتا ہے یا ان افراد کو زبر دستی ملک میں لایا جا سکتا ہے جو ایسے ہی جرائم کا ارتکاب کر کے ملک ہے فرار ہو گئے ہیں۔ خود دوسرے ممالک سے ایسے لوگوں کے بطور ملزم حوالگی (extradition) کا بھی کیا اخلاقی جواز باقی رہ جاتا ہے؟
سیر وہ چند پہلو ہیں جن کے بارے میں دستور اور خود اسلام کے اصول انصاف کی کھلی کھلی خلاف ورزی کی گئی ہے۔
- بااثر اور کمزور میں فرق کی شرم ناک مثال : تیسرا بڑا جرم اس اقدام کے ذریعے یہ کیا گیا ہے کہ امیر اور غریب بااثر اور کمزور بیرونی سر پرستی رکھنے والے اور بیرونی سر پرستی سے محروم انسانوں کے درمیان فرق کی ایک شرم ناک مثال قائم کی گئی ہے۔ نیز مختلف علاقوں سے تعلق رکھنے کے درمیان تمیز و فرق کی بات بھی کی جارہی ہے۔ ایک ہی جرم کے مرتکب انسانوں کے درمیان تمیز اور فرق کا جو رواج ازمنہ قدیم کے براہمنی یا ایسے ہی دوسرے ظالمانہ اور جابرانہ نظاموں میں پایا جاتا تھا اور جسے اسلام اور خود دورحاضر کے قانونی نظاموں نے ختم کر دیا تھا اس کا بدقسمتی سے ہمارے ملک میں احیا کیا جا رہا ہے۔ بے نظیر الطاف


اور ایسے دوسرے بہت سے افراد تو خود ملک سے بھاگ گئے ہیں لیکن یہ اعزاز اس حکومت کو اور امریکہ اور مشرق وسطی کے بادشاہوں کے منظور نظر اس گھرانے کو جنرل پرویز مشرف کے ہاتھوں حاصل ہوا ہے کہ قومی مجرموں کو قانون اور انصاف کی گرفت سے نکال کر لوٹی ہوئی دولت سے شادکام ہونے کے لیے شاہی انتظام میں رخصت کر دیا گیا ہے ۔ چند ہزار روپوں کا غبن کرنے والے تو جیلوں میں سڑ رہے ہیں اور موٹر سائیکل پر محض دہری سواری کرنے والے تو پابند سلاسل ہیں لیکن اربوں روپے لوٹنے والے اور پوری قوم کو غلام بنانے والوں کے لیے آرام کے ساتھ سرکاری سرپرستی میں فرار کا اہتمام کیا گیا ہے۔ قانون صرف کمزوروں اور چھوٹے لوگوں کے لیے ہے۔ بڑی مچھلیوں پر اسے کوئی اختیار حاصل نہیں ۔ یہ انصاف کا خون اور فرعونی روایات کا فروغ ہے۔ تفو بر تو چرخ گرداں تفو! ۴- احتساب کے نام پر مذاق : فوجی حکومت اس دعوے کے ساتھ وجود میں آئی تھی کہ مجرموں کو کیفر کردار تک پہنچائے گی لوٹی ہوئی دولت ہی واپس نہیں لائے گی بلکہ لوٹنے والوں کو بھی دنیا کے کونے کونے سے پکڑ کر قانون کی گرفت میں لے کر قرار واقعی سزا دے گی۔ لیکن اس اقدام کے ذریعے اس نے قومی دولت کو لوٹنے والے سب سے بڑے ٹولے کو باعزت معافی دے کر ملک سے خود ہی رخصت کر دیا ۔ اب دوسروں کی گرفت کا کیا جواز باقی رہا ہے؟ اس اقدام نے احتساب کے پورے عمل کو محض ایک ڈھونگ اور تماشے میں بدل دیا ہے۔ اب احتساب کے موجودہ نظام کا کوئی سیاسی قانونی اور اخلاقی جواز باقی نہیں رہا ہے۔ ملک اور ملک سے باہر اس نظام پر کوئی اعتماد نہیں کر سکتا۔ ایک طرف عدالتی نظام اور قانون کی حکمرانی کے اصول کو پامال کیا گیا ہے تو دوسری طرف احتساب کے پورے نظام کو ایک مضحکہ بنا کر غیر موثر کر دیا گیا ہے جس پر [ اعتماد اور بھرو سے والی کوئی بات] اب باقی نہیں رہی۔ یہ ایک ایسا علم ہے جس کی تلافی
مشکل ہے۔
۵ ملکی وقار اور خود مختاری پر شدید ضرب : اس
اقدام کے لیے کھلے اور چھپے جو قو تیں کام کرتی رہی ہیں اور جس جس بیرونی دباؤ

